水仙花诗词集

水仙

盈盈蝶粉衬蜂黄，水国仙人内样妆。同在寒梅应愧死，枯枝犹说傲冰霜。 

水仙

水仙踰月驻芳馨，人物谁堪眼共青。白傅有诗皆入律，腥咸声里亦须听。

谢蕴文水仙花

飘零尘俗客，再见水仙花。清芬二十载，饶杀兰杜家。

水仙花

江梅丈人行，岁寒固天姿。蜡梅微着色，标致亦背时。

胡然此柔嘉，支本仅自持。乃以平地尺，气与松篁夷。

粹然金玉相，承以翠羽仪。独立万槁中，冰胶雪垂垂。

水仙谁强名，相宜未相知。刻画近脂粉，而况山谷诗。

吾闻抱太和，未易形似窥。当其自英华，造物且霁威。

平生恨刚褊，未老齿发衰。掇花置胆瓶，吾今得吾师。

咏水仙花五韵

仙人缃色裘，缟衣以裼之。青帨纷委地，独立东风时。

吹香洞庭暖，弄影清昼迟。寂寂篱落阴，亭亭与予期。

谁知园中客，能赋会真诗。

次韵龚养正送水仙花

色界香尘付八还，正观不起况邪观。花前犹有诗情在，还作凌波步月看。

水仙初花

丛丛低绿玉参差，抱瓮春畦手自冶。地暖乍离烟雨气，岁寒不改雪霜姿。

太真妃以香为骨，虢国人嫌粉涴眉。莫道秋崖无造化，解令朽壤出神奇。

水仙

朝朝暮暮泣阳台，愁绝冰魂水一杯。巫峡云深迷昨梦，潇湘雪重写余哀。

菊如相得无先意，梅亦倾心敢后开。恼彻会心黄太史，他花从此不须栽。

水仙

玉涧金寒窈窕身，翩翩翠袖挽青春。水晶宫里成仙女，香醉山中得道人。

朔雪几回埋不死，南洲一出净无尘。朴翁老矣谁同调，相对无言意转亲。

水仙花二首

琉璃擢干耐祁寒，玉叶金须色正鲜。弱质先梅夸绰约，献香真是水中仙。

水仙花二首

隆冬百卉若为留，独对冰姿不解愁。谁插一枝云鬓里，清香浑胜玉搔头。

从厚卿乞移水仙花

翠叶亭亭出素房，远分奇艳自襄阳。琴高住处元依水，青女冬来不怕霜。

异土花蹊惊独秀，同时梅援失幽香。当年曾效封培力，应许移根近北堂。

水仙

万卉净如扫，风霜犹典刑。睟容闲整整，姱节矫亭亭。

几滑铜熏鼎，窗明石砚屏。窈深人不到，香触梦魂醒。

水仙花

冰魂月魄水精神，翠袂凌波湿楚云。雪后清闲谁是侣，汨罗江上伴湘君。

水墨水仙

玉润金寒情窈窕，缟裙翠带态轻盈。只愁微月清无对，更画梅樊作弟兄。

王充道送水仙花五十枝欣然会心为之作咏

凌波仙子生尘袜，水上轻盈步微月。是谁招此断肠魂，种作寒花寄愁绝。

含香体素欲倾城，山矾是弟梅是兄。坐对真成被花恼，出门一笑大江横。

水仙

六出玉槃金屈卮，青瑶丛里花四枝。清香自信高群品，故与江梅相并时。

水仙花二首

瑶池来宴老仙家，醉倒风流萼绿华。白玉断笄金晕顶，幻成痴绝女儿花。

水仙花二首

花盟平日不曾寒，六月曝根高处安。待得秋残亲手种，万姬围绕雪中看。

水仙花二首

碧云玉搔头，对景山月皎。霜静在更深，风香我先晓。

水仙花二首

肌肤剪秋水，垂云出龙宫。我意得子佩，笑许无言中。

水仙

擢擢琼簪秀，盈盈玉颊新。陇梅真季孟，洛浦是精神。

好在临江佩，遥怜步月尘。对花恼诗思，何必霅溪莼。

水仙花

清真处子面，刚烈丈夫心。翠带拖云舞，金卮照雪斟。苦吟吟不得，移入伯牙琴。

水仙花

岁华摇落物萧然，一种清芬绝可怜。不许淤泥侵皓素，全凭风露发幽妍。

骚魂洒落沉湘客，玉色依稀捉月仙。却笑涪翁太脂粉，误将高雅匹婵娟。

凌波辞赋水仙花

岁芳兮婉冉悲，江空兮兰枻归。

人婵媛兮胡来迟，憺风魂兮佩谁思。

素衣兮俨黄里，玉襦兮蒙翠被。

明波渟渟兮渺愁予，含香怀春兮中心苦。

昔遗褋兮今契阔，佇佳期兮窅修绝。

幻尘缘兮謇中忧，时既晏兮不可留。

汎云軿兮水裔，糺予瑟兮难理。

人奚归兮路苍茫，湘有皋兮春绿起。

墨水仙

二妃泣苍梧，泪多衣袂黑。犹似不忘君，垂头情脉脉。

萧阜水仙花

江妃楚楚大江湄，玉冷金寒醉不归。待得天风吹梦醒，露香清透绿云衣。

水仙花

洛浦香销佩解时，荆台归去峡云迟。绿罗湘带无心叠，玉坠头花一半垂。

水仙

芳心尘外洁，道韵雪中香。自是神仙骨，何劳更洗妆。

赋水仙花

冷淡不生桃李径，只将素艳伴红梅。冰清玉润檀心炯，日暮天寒翠袖回。

似倚兰舟并桂楫，羞称金盏共银台。谁将六出天花种，移向人间妙夺胎。
